
I.- KONPROMISO POLITIKOAK ETA OINARRI PROGRAMATIKOAK 
 
II.- AURRERA EGITEKO JAURLARITZA 
· Eskubide eta askatasunen alde 
· Elkartasun eta gizarte-justiziaren alde
· Garapen jasangarria eta ongizatea sustatzeko
· Berdintasuna eta kultura garapena bultzatzeko
· Euskadi munduan zabaltzeko 
· Herritarren zerbitzura egongo den Administrazio eraginkorra 
gure konpromisoa euskadirekin
Joan den apirilaren 17an legealdi berriari ekin genion. Beste behin, Euskadiko herritarrak euskal gizartea askotarikoa dela agerian utzi dute. Errealitate honek, indar eta sentsibilitate politiko guztien arteko elkarrizketaren beharra dakarkigu, Bake eta Normalizazio Politikoa helburu, Oinarrizko Adostasunak hitzartzeko. 
 
Gizartearen aniztasun horren onarpenean eta elkarren errespetuan oinarritzen da hiru alderdiok eskuratu dugun akordioa. Hiru alderdi desberdin gara baina bat gatoz aniztasuna gizartearen ezaugarri eta aberastasun dela onartzerakoan. Horrexegatik, adostasuna hedatu nahi dugu eta euskal gizartea osatzen dugun sentsibilitateen arteko akordioak lortu nahi ditugu.
Guztiok -gizartea, herritarrak, erakundeak eta alderdi politikoak- bakea eta elkarrizketa legealdi honen ardatza egitera behartuak gaude, Euskadiren gizarte eraikuntzan eta garapenean aurrera egiteko eta gatazka behin betirako gainditzeko. 
Aurreko legealdian,  bakea, elkarrizketa eta aniztasuna, hiru oinarrien gainean EAJ-PNV-k, EA-k eta EB-Berdeak-ek,  hiru konpromiso bete ditugu: 
· Konpromiso etikoa, giza eskubideen eta askatasunaren aldeko jarreran oinarritutakoa. Euskal gizartearen buru izan gara, gogorkeriaren aurka eta gizarte eskubideen zein eskubide politikoen edozein murrizketaren kontra ekiteko. 
· Konpromiso demokratikoa, euskal gizartearen borondatearen errespetuan oinarritutakoa. Eusko Legebiltzarraren gehiengo osoak onartu zuen Estatutu Politiko Berrirako Proposamenean gauzatua.
· Konpromisoa Euskadiren gizarte egituratze eta garapenarekin, aurrerabideko politiketan oinarritua. Hauen bitartez, euskal gizarteak elkartasunean eta justizia bidean aurrera egin du.
Azken lau urte hauetan elkarrekin egin dugun lana euskal gizartearen onerako izan dela uste dugu, hiru alderdiok (EAJ-PNV, EA eta EB- Berdeak). Aurrera egin dugu alor etiko eta demokratikoan zein herritarren ongizate mailan. Baina ezin gara honetan gelditu. Bakea eta Normalizazio politikoa ditugu helburu eta ez dugu amore emango  Euskadi Europako herri aurreratuenen mailan kokatu arte.
Guzti hau dela eta, Euskadirekin dugun konpromisoa berretsi dugu Jaurlaritza berria herri honen ardatza izan dadin. Jaurlaritzak gizarte garapena eragin dezan eta Bakerako eta Normalizazio Politikorako eragilea izan dadin.

Hau da gure helburua. Jakin badakigu eskuartean dugula Bakerako aukera. Normalizaziorako aukera. Herri honek bere etorkizuna elkarrizketan oinarrituta erabakitzeko aukera. Eta guzti hori jakinda, aukera horiek gauzatu daitezela eragin nahi dugu. 
Aldi berri honetarako euskal gizarteak bere konfiantza berretsi digu. Hiru alderdiok /EAJ-PNV, EA, EB-Berdeak/ hauteskundetan emandako botoen %44a bildu dugu.
Ez dugu gehiengo osoa, hori horrela gure gehiengo erlatiboa zabaldu beharko dugu, adostasunean eta kontsensuan oinarrituta, Euskadik aurrean dituen erronkei egoki erantzuteko.  Gure ardura eta euskal gizartearen nahia da. 
Onartzen dugu erantzukizuna. Hiru alderdiok adostasunetara heltzeko etengabeko negoziazioa bultzatuko dugu. Guztiekin hitz egiteko zabalik gara, bazterketarik gabe. 
Bakea eta normalizazio politikoa eta Euskadiren gizarte aurrerapena, dira legealdirako Jaurlaritzak izango dituen helburuak 
Xede hauek ez dira bakarrik Jaurlaritzarenak edo hau babesten dugun alderdienak, hauek euskal gizartearen gehiengo zabalaren nahiak eta helburuak dira. 
Horrexegatik, elkarrizketaren deia zabaldu nahi diegu gure herriko beste indar politikoei, guztion artean elkarrizketaren bidea jorratu eta desadostasun politikoak gainditu ditzagun, Bakea eta herri honen ongizatea dugu jokoan. 
Elkarrizketaren bidea egin ahal izateko, guztiok gure gizartearen elkarbizitzaren oinarri diren bi printzipio onartu beharko ditugu: 
· Etikoa bat: herritar guztien eta norbanako bakoitzaren giza eskubide den-denei eta eskubide zibil eta politiko guztiei zor zaien begirunea. 
· Demokratikoa bestea: euskal gizarteak bere etorkizuna bakean eta demokrazian erabakitzeko duen eskubidea eta erabakitzeko eskubide horri zor zaion begirunea.  
Bi helburu eta bi printzipio hauetan oinarrituta gauzatu nahi dugu AURRERA EGITEKO JAURLARITZA bi ekintzabide nagusi izango dituena:  
1.-Bakea eta normalizazio politikoa 
2.-Euskadiren gizarte aurrerapena. 
 
I. KONPROMISO POLITIKOAK ETA OINARRI PROGRAMATIKOAK 
EAJ-PNV, EA eta EB-B hiru alderdiok osatutako AURRERA EGITEKO JAURLARITZA honako konpromiso politiko eta oinarri programatikoetan eraikitzen da: 

I.1. Oinarri nagusiak:
 
EAJ-PNV, EA eta Ezker Batua-Berdeak, hiru alderdiok bakoitzak bereak dituen xede politiko eta ideologikoei eta askatasuna eta independentziari bizkar eman gabe, bat gatoz honako oinarri nagusiekin: 
Lehena.- 
1. Herritar eta pertsona orori zor zaizkion giza eskubide eta eskubide politiko eta zibilak aldarrikatzen ditugu eta horien alde arituko gara. 
2. Euskal Herriaren normalizazio politikoa irabazteko xedez bakean eta demokrazian jarduten jarraituko dugu. 
3. Gogorkeria eta oro har giza eskubide zein herri eskubideen aurkako ekintzak eta jarrerak gaitzesten ditugu. 
4. Eta guzti horren ondorioz eta euskal herriaren izenean, ETAri gogorkeria behin betiko bazter dezan dei egiten diogu.  
Bigarrena.- 
1. Normalizazio politikoa helburu, gure herriko sentsibilitate politiko guztien arteko bazterketarik gabeko elkarrizketa eta negoziazioa aldarrikatzen dugu.  
2. Alderdien Legea indargabetzearen aldekoak gara. Gure aburuz lege horrek herritarren eskubideak urratu eta euskal gizartearen hautaketa eskubideak mugatzen baititu. 
3. Euskal Herriaren erabakitzeko eskubidea aldarrikatzen dugu.  Erabakitzeko eskubidea, eskubide demokratikoa da, normalizazio politikorako tresna eta gure herriko sentsibilitate desberdinen elkargunea.   
4. Erabakitzeko eskubidearen inguruan gure herriko indar politikoak elkartuko dituen adostasun zabala eraiki nahi dugu eta euskal herriaren erabaki horrek marko juridiko-politikoan bere lekua izan dezan Estatuarekin negoziatzeko konpromisoa hartzen dugu. 
Hirugarrena.- 
1. Gogorkeriaren amaiera helburua duen Estatuaren aginteen eta ETAren arteko elkarrizketa  babesten dugu. Beti ere, kontuan izanda erabaki politikoak bakarrik herritarren ordezkariek hartu ditzaketela  
2. Gogorkeria eta terrorismoaren biktimak gure elkartasuna, laguntza eta babesa dute eta beraien alde arituko gara lanean.    
3. Giza eskubideak egoki bermatuko dituen espetxe politika egitera dei egiten diogu Gobernu Zentralari. Eta gogorkeria behin betiko baztertzeko, gizalegezko neurriak eta adiskidetzea bultzatuko ditugu.  
1.2. Konpromiso politikoak: Bakea eta Normalizazio Politikoa:
1.
Bakean biziko den Euskadi dugu helburu
EAJ-PNV, EA eta Ezker-Batua-Berdeak alderdiak benetan uste dugu hastera goazen legealdian aukera izango dugula berriro ere Bakearen ametsa egia bihurtzeko. Aukera historikoa, ziurrenik, bizitza osoan gerrak, indarkeriak, terrorismoak eta giza eskubideen urraketak sortutako sufrimendua besterik ezagutu ez duen belaunaldiarentzat.

Min gehiegi, sufrimendu gehiegi Herri batentzat. Bakea merezi dugu. Bakea aldarrikatzen dugu. Eskubidea dugu gure ametsa egia bilaka dadin. Horrexegatik, Bakea izango da Jaurlaritzaren eta berau osatzen dugun Alderdien lehentasuna. Ahalmen guztiarekin egingo dugu lan Bakearen alde. Ausardiaz, bazterkeriarik gabe, konpromiso honetara guztiei dei eginaz, Bakea delako egin dezakegun inbertsiorik onena, bai geuretzat eta bai geure seme-alabentzat ere.

Azken 26 urte hauetan, bakearen ametsa lortzen saiatu gara, baina ezin izan dugu eskuratu.

Egia da aurrera egin dugula. Gaur egun, gizartearen gehiengo zabal batek arbuiatzen du helburu politikoak lortzeko indarkeria eta terrorismoa baliabidetzat erabiltzea, biktimekin solidarioa da gizartearen gehiengoa, elkarrizketa eta begirunea hartzen ditu gatazken irtenbiderako metodotzat. Aurrerapauso nabarmena da, beraz, baina, zoritxarrez, badira oraindik Euskadin indarkeria eta intolerantzia pairatzen duten pertsonak, eta errealitate gordin honek irauten duen bitartean, ezin dugu etsi, ez dugu etsi behar Bakea lortzeko ahalegin honetan.
Aro berri bati hasiera emango diogu. Beste aukera bat dugu. Inork ezin du beste aldera begiratu. Euskal gizarteak ez lioke barkatuko. Politika letra larriz egiteko ordua heldu zaigu. Eta Politikak zer dioen entzun ahal izateko, armek isildu egin behar dute. Honekin ez dugu esan nahi elkarrizketarako aldez aurreko baldintzak jarri behar direnik, indar politiko gehienek bere egiten dituzten bi premisa baino ez ditugu planteatzen. Lehena, terrorismoari behin betiko irtenbidea emateko beharrezkoa dela gatazken sustraietara joatea. Bigarrena, Bakeak ez duela prezio politikorik, baina Politikak asko egin dezakeela Bakearen alde.
2-
Bizitzari eta giza eskubideei begirunea: abiapuntua 
Bizikidetzako edozein arazo konpondu ahal izateko, ezinbesteko abiapuntua da bizitzaren eta giza eskubideen begirunea, horren aldeko konpromisoa.

Heriotza bakoitza guztion porrota da. Horrexegatik, bakea eta adiskidetzea eraikitzeko, indarkeriaren atzaparkada bortitzen jasan duten pertsonen onarpen eta solidaritatea hartu behar dira oinarri. Gure konpromisoa da euskal gizarte osoarekin batera indarkeriaren biktima guztien babes eta defentsan lanean jarraitzea.
EAJ-PNV; EA eta EB-Berdeak alderdiok, indar politiko guztien arteko kontsentsu zabala aldarrikatzen dugu bake eta adiskidetze prozesu baten alde zintzoki lan egiteko, indarkeriaren eta terrorismoaren biktima guztien onartuaz eta haiekin solidario izanez. Biktimen mina eta sufrimendua politiko erabiltzea saihestuaz bakarrik lortuko dugu haiek beren egoera latza gainditu eta indarkeriaren injustiziaren erreferente iraunkor izatea, bake kulturaren balioen erreferente izatea.

Indarkeria onartezina dela adierazten dugu, eta, irmotasun beraz aldarrikatzen dugu indarkeriaz ezin dela zurigarri izan askatasunak murrizteko. Giza eskubideek ez dute salbuespenik, zatiezinak dira –giza eskubide guztiak-; eta unibertsalak –pertsona guztientzako dira-.

Horregatik, eta abiapuntu hau funtsezkoa dela uste dugulako, konpromisoa hartzen dugu giza eskubide guztien aldeko neurriak bultzatzen jarraitzeko eta pertsona guztien eskubide zibilak eta askatasun politikoak urratzearen aurka lanean jarraitzeko.
3. Bazterketarik gabeko elkarrizketa Normalizazio Akordioa lortzeko

EAJ-PNV; EA y EB-Berdeak alderdiok badugu konpromisoa  guztien giza eskubideak eta askatasunak errespetatzeko, baina badugu era berean konpromisoa, Eusko Legebiltzarrak, 1990eko otsailaren 15ean onartu zuen autodeterminazio eskubidearen arabera, Herri gisa gure etorkizuna erabakitzeko dugun ahalmena errespetatzeko,.
Printzipio demokratiko honekin bat etorriaz, Gobernu koalizioak ziur dago, hala berresten dugu, heldu dela garaia guztien arteko elkarrizketari ekiteko, inor baztertu gabe; hartara lortu ahal izango dugu,  euskal gizartearen benetako normalizazio politikoaren sustrai diren alderdiez dauden ikuspuntu askotariko eta aldi berean legitimoak integratuko dituen Akordioa.

EAJ-PNV; EA eta EB-Berdeak, indar politikook uste osoa dugu euskal gizartearen heldutasunean bere etorkizuna erabakitzeko, eta espainiar Estatuarekin izan nahi dituen erlazio politikoen esparrua ezartzeko, beti ere bizikidetza gakoa izanik.

Bizikidetza demokratikoko harremanak, benetakoa bada, libreki egindako aukeran oinarritu behar du, ez ezarpenean. Horregatik, Normalizazio Akordioak, edozein delarik ere, kontuan hartu  behar du honako printzipio demokratikoa: euskal gizarteak baduela eskubidea bere etorkizunaz galde egin diezaioten, beti ere indarkeriarik eta ezarpenik gabeko ingurunean. Halaber, Normalizazio Akordioak, elkar onartuaz, pluraltasuna errespetatu eta itunarekin konpromisoa hartu behar du.

Hau dela eta, gure iritziz Normalizazio Akordioa adierazteko bidea, Euskadirentzat autogobernu politikorako eta gizarte eraikuntzarako eredu jakin bat adostea litzateke, bai eta espainiar Estatuarekiko harreman esparru juridikoa ere. 

Aro berria hastera goaz. Itxaropen garaia euskal gizartearentzat,  alderdi politiko guztiok ere badugu beste aukera bat akordio zabalagoak lortzeko, konfiantza izanez desberdinen arteko elkarrizketa politikotik, eskuzabaltasunez jokatzetik eta batzuen eta besteen proposamenak demokratikoki alderatzetik jaioko dela normalizaziorako aukera ahalik eta sendoena.

Aukera guztiak daude zabalik. Baina akordio berri bat defendatzen dugun irmotasun eta uste berarekin adierazten dugu dagoeneko Eusko Legebiltzarrak harturiko erabakiei diegun begirunea. Alde honetatik, uste dugu Ganbera honek gehiengo osoz demokratikoki onartu zuen Proposamenak, normalizazio politikorako akordioa lortze aldera, oinarri garratzitsuak ditu, beste batzuekin batera.

4- Elkarrizketarako eta erabakitzeko Legealdia
Koalizio-Hitzarmena izenpetu dugun hiru alderdiok, EAJ-PNV; EA eta EB-Berdeak, honen bitartez, Bakea eta Normalizaziorako Akordioa helburu izango duen alderdien arteko etenik gabeko eta bazterketarik gabeko elkarrizketa aldarrikatu nahi dugu. 
Horretarako, beharrezkoak diren tresna eta prozesuak eragingo ditugu, euskal gizartearen baitako ikuspegi eta sentsibilitate desberdinen arteko adostasunetara iristeko asmoz, normalizazio politikoaren bidean. Honen barruan sartuko dira, besteak beste, Euskal Herria erabakitzeko subjektu gisa onartzeko, lurraldetasunari buruzko, erabakitzeko eskubidearen inguruko eta Estatuarekin hitzartu beharreko binako hitzarmenari buruzko adostasunak. 
Legealdi hau elkarrizketa eta negoziazioaren legealdia dugu. Adostasunerako legealdia eta erabakitzeko legealdia. 
I.3. Oinarri programatikoak:
Oinarri eta konpromiso politiko hauen gainean, hiru alderdiok, EAJ-PNV, EA eta Ezker Batua-Berdeak, Gizarte garapena xede izango duen Jaurlaritza garatuko dugu ondorengo oinarri programatikoekin: 
-Askatasuna eta eskubideen defentsa 
-Elkartasuna eta gizarte-justizia
-Hazkunde jasangarria eta ongizatea 
-Berdintasuna, heziketa eta kultura garapena 
-Euskadi munduan zabaltzea
-Herritarren zerbitzura egongo den Administrazio eraginkorra
